
 

 

KAAKA chi jinandoo, nochi 
jiney y imbiy naobe nudu 
no’ö ñe’ë no 2° kueatu 
ñe’ë kaaka cheatea chi 
yudu ñe'ë nnum ama 
Jinguyu, ñe'ë ñoo, nuku 
ñoo dibaku nuku iña naata 
África chi beateay ñoo 
Jinguyu 

Lengua indígena o agrupación lingüística y Autodenominación 

Cuicateco o Dibaku 

Variante lingüística y Autodenominación 

Cuicateco del centro o dbaku / dibaku 



IÑA YUUDU ÑE’Ë NUM AMA JINGUYU 

IÑA CHI JIDIYUUDU ÑE’Ë NUM AMA JINGUYU 

KAAKA chi jinandoo, nochi jiney y imbiy naobe nudu no’ö ñe’ë no 2° kueatu ñe’ë kaaka 

cheatea chi yudu ñe'ë nnum ama Jinguyu, ñe'ë ñoo, nuku ñoo dibaku nuku iña naata África 

chi beateay ñoo Jinguyu.  

Diitu kaka kún nitbo’o ama íya nochi jo’ö: Ñoo Jinguyu.- Bokio ñe’ë Jinguyu  

ANDRÉS MANUEL LÓPEZ OBRADOR, Intie’ë Ñoo Jinguyu, jitey chi kadinu nutiaka iña.  

Iña no’ö chi jinubdama obey nochi jidinay nudu nicha, jo’öñ:  

KAAKA KÚ 

“IÑA NO’Ö CHI JINUBDAMA OBEY NOCHI JIDINAY NUDU NICHA ÑE’Ë ÑOO 

JINGUYU, NIKÓ IÑA YUDU ÑE’Ë, NUDU NEE 135 ÑE’Ë KAKA CHEATEA CHI YUDU ÑE'Ë 

NUM AMA JINGUYU, NUMCHI KAMA NUTIAKA IÑA NO'Ö CHI JINUBDAMAÑ CHI 

JINANDAY NUDU CHECHE ÑE'Ë ÑOO JINGUYU, JO'Ö CHI NANDOO, NUMNEE NI KABII 

NO 2° NUDU NO'Ö ÑE'Ë KAKA CHEATEA ÑE'Ë ÑOO JINGUYU, ÑE'Ë ÑOO DIBAKU 

NUKU NIO DIBAKU NUKU IÑA NATA ÁFRICA NI BEATEAY NO ÑOO JINGUYU 

AMA NIO’Ö NUUDU NO’Ö.- Jinandoo chi jo’ö nomno, jibdami obe, jibdami kuu, jibdami 

ju’u: too I, II, III, IV nuku nudu ñe’ë möo V, VII nuku VIII ñe’ë binoo A; jo’ö nomno, jibdami 

obe, ñe’ë nudu ñe’ë moo I, II, III, IV, V, VI, VII nuku VIII, nuku jibdami inu ñe’ë binoo B; nuku 

chi jo’ö nomno ñe’ë binoo C; Jinee noo chi jo’ö no joo; ama chi jo’ö jidami obe ñe’ë binoo II, 

binoo V, VI, VII, jidkane diko kuchi, jo’ö jibdami obe ñe’ë binoo chi kanee VIII nuku binoo XII 

nuku XIII ñe’ë binoo A; ama chi jo’ö jibdami obe ñe’ë binoo I nuku binoo II, III, VI, X, XI y XV, 

jidkane diko kuchi, ñe’ë binoo B; chi jo’ö jibdami obe un jibdami inu ñe’ë binoo C; nuku ama 

binoo D; Jiibii chi jo’ö noo jibdami obe chi kanee möo ñe’ë binoo vii ni tikantu nochi iinu ñe’ë 

binoo a. nukue ñe’ë nudno’ö obe ñe’ë kaka cheatea chi yudu ñe'ë nnum ama Jinguyu.  

KAAKA chi jinandoo, nochi jiney y imbiy naobe nudu no’ö ñe’ë no 2° kueatu ñe’ë kaaka 

cheatea chi yudu ñe'ë nnum ama Jinguyu, ñe'ë ñoo, nuku ñoo dibaku nuku iña naata África 

chi beateay ñoo Jinguyu.  

Nudu no’ö 2°. Nukue’ë ñoo Jinguyu, amanu ji ni gua jineaa, nanee nicha ñe’ë ñoo dibaku 

nuku bedeanu ñe’ëñ.  

Nukue’ë ñoo naa yoo bedeanu nuku nee ñoo chi bea jiñede nanee nitochi chinko’o 

chitnee ñoo dibaku, nochi a nee noyo ninubdamay ni tochi nikua noo so’ö bede ni beateay 

num ama ño’ö jinguyu; ni nimbay, nuku chiney nudu cheatea chi jidii mnadu taka kutney 

nuku bi’i, chi bea ñe’ëñ nuku bed deanu ñe’ëñ o ama lï ñe’ë chú.  

Chin ama nio nukue’ë iña ñe’ë ñoo dibaku, tochi ama kueatu iña, tumi nuku bedeanu 

beateay no ama too ño’ö ni bea intie’ëñ, ni bea nudu cheatea chi jidii mnadu taka kutnee 

ñoo dibaku.  

Nudu chi ita ñoo dibaku tochi dimoo kama uu taka yunii kutouu, kakñou deachi jinkadinuu 

tochi kuomou naneuu ñe’ë kaka cheate chi yuudu ñe’ë num ama jinguyu tumin gua techbi’i 

uu bi’i. Chi diñ kuenta uu nikó ama ñoo dibaku nuku nio dibaku ne’ë chi kutnee uu nikó chi 



jo’ö nudu chi kanee nomnoo nechi beantu deachi jo’ö iña chi eñ nuudu ñu uu, nochi beatuu 

nuku taka chi jo’ou chi uu.  

Diñ kuenta nukue’ë ñoo dibaku nuku nio dibaku niko ama iña chi jo’o nudu nicha niko 

ama iña chi jidiñ nudu nicha ñe’ë chi bea ñe’ëñ. 

A. Kaka cheatea yudu ñe'ë nnum ama jinguyu iita ni jidii kudadu nukue’ë ñoo dibaku. 

 

I. Kadi kamañ nudu cheatea chi dii mnadu taka kutneñ no ñoo dibaku niko chi 

jo’ö no kaka nicha chi yuudu ñe’ë num ama jinguyu, taka diyuduy noo ñoo 

bakuy, taka nanubdamañ nuku bi’i, ni takantu ne’ë diñ ntiñu. 

II. Kakuñoñ nni nadnay nudu cheatea chi dii mnadu taka kunee ñoo ñe’ëñ tochi 

techkadiy kanta ñe’ëñ, diñ kenta tanuku chi jo’ö kaka nicha chi yuudu ñe’ë num 

ama jinguyu, num chi gua ditubi ñe’ë nudu nicha chi ita ama tama iña, chi jidii 

yuudu ñe’ëñ ni kunúu mnoka nuudu ni gua kunó bedkuinu ñe’ë nuekue’ë naata. 

Nudu nicha kama tii ni a taka techkadi intie’ë o a tii ba’a yuudu kadi techkadiy.  

Ama tama ñoo dibaku kadi techkadi kuomoy nuku ntie’ëñ tanu chi jo’ö nudu 

cheate chi jidi mnadu taka kunee ñoo dibaku ñe’ëñ, tanú chi kuchi noo kaka 

cheatea chi yuudu ñe’ë num ama jinguyu.  

III. Tanu jo’ö nudu cheatea chi jidii mnadu taka kunee ñoo dibaku ñe’ëñan, kadii 

kakuy inti’ëñ nuku iña chi chëe mno ñe’ëñ tumin techkadiy ñe’ë bi’i, tanu naata 

nuku so’ön, dama dama, kadii kamañ a du’u ne’ëñ ni kadintu kubiy intie’ë; 

Nuekue’ë iñan yebea kutney ntiñu nichi tika kama iña ñoo bakuy, tanu chi jo’o 

nudu ñe’ë jinguyu. Ni ama kuöo nudu cheatea ñe’ë iña dibaku gua ne’ë chi 

kaktoo ñe’ë iña chi a kunee intie’ë ni ñe’ë naata chi kamaata a duu jinkadinuta 

chi kubiy intie’ë ñoo bakuta.  

IV. Nabauu, ni di uu kudadu nukue’ë deatnu ñe’ë ñoo nuku bedeanu ñe’ë, chi jidi 

chi ni ama ñoo ñe’ë naata iña dibaku chi bea bedeanu nuku naata ñe’ëñ. Jidiñ 

kuenta chi deanuu nuku nukue’ë chi bea ñu uu, nikó chi jo’ö noo nudu nicha. 

V. Kunuñouu, neuu, di uu kudadu, kueeuu ni kakueeuu nudu dibaku ñu uu nikó 

ama bedeanu ñuu, niko ama chea nudu chi kanúñoo chi dii chi kadi neuu adtin 

nochi sneu kadi neuu nudu dibaku ñu uu.  

VI. Tanú chi jo’ö no nudu no’ö 3°. Ñe’ë no kaka cheatea chi yudu ñe'ë num ama 

jinguyu, nochi kuchi chi kakuee Nukue Neno´o taka deanuu, chi sne iña nuku 

bedeanu ñe'ëñ, ñe'ë nudu dibaku, nikó chi jikueñ y eñ chi deanuñ.  

VII. Kunu ñouu, di uu, kueuu ni kakueuu dijikuu nuku yaata, nuku kueuu nanuudiuu 

chete iña chi snu daya, i di uu kuente iña tochi a kuintio dayay. Jidiñ kuenta iña 

chi deanu nukue’ë chu, ni chi jidijiku iña.  

VIII. Di uu kudadu ni nandii yeabeauu baku uu niko chi jindouu jiñede, nuku ño’ö 

nuku baku so’ö jiku tanuchi jo’ö intie’ë ñe’ë.  

IX. Kadi kuto’ouu, ni yeabea kuneuu nuku ama too ño’ö tanuchi jo’ö no Kaka 

cheatea yudu ñe'ë nnum ama jinguyu, tanu chi jo'ö no nnudu nicha ñe'ë, y diuu 



kuenta nnudu chi ita uu nnuku ño'ö ñu'uu tanuchi jo'ö iña, kadi natneuu 

nnukue'ë chi sne no ño'ö chi beateauu, unmchi gua jidtubiuu chi ño'ö chi jo'ö 

no Kaka cheatea yudu ñe'ë nnum ama jinguyu. Man chis tika intie'ë ñoo kadi 

naney nnuku intie'ë nichaka tumin diñ tanu chi jo'ö no kaaka.  

X. Kune uu no ñoo dibaku, intie’ë ni di uu chi dama dama kunoo naata nuku so’ö 

tumin kunoo nuekue’ë nenoo takatnu chi deanu nukue’ë iña, tanu chi jo’ö no 

kaaka. Kaka cheatea yudu ñe'ë nnum ama jinguyu kanee chi dii ni diyuudu 

unkue'ë chi jo'ö mu'ü.  

Jibii nudu kú 

XI. Ama tama ñoo dibaku kadi techkadiy. chin kuoo monuñ chi kadi techkadiy, 

nochi snu yudunuñ min chi kadi techkadiy tika jo'ö no kaaka cheatea yudu ñe'ë 

nnum ama jinguyu.  

Iña dibaku, a dideaean jobe kadi kakay ama iña chi kubii iña taka naynoñ noo 

kaantaa, iña kuee ñe’ëñ ñe’ë bi’i, chi nantabo’öñ nudu dibaku no nudu bede 

nichi iñsun gua jikadi jo’ö bede, kadintu kaaka iña chi jidiyuudu tuumin dama 

kunó naata nuku so´ö, iña chi iita bedeanu ñe'ë iña dibaku nnuku nnudu ñu uu.  

XII. Di uu tanuku chi jo’ö nudu chi ita iña, tanuku chi jo’ö no kaka nicha ñe’ë ama 

ñoo, taka nineñ chi techkaadi ñe’ë tumi, ñe’ë iña nuku ñe’ë bedeanu ñe’ëñ, y 

nukuon ne’ë chi diñ kudadu ño’ö nuku chi bea noo tanuku chi jo’ö no kaka kú.  

XIII. Ne’ëchi tumko’oy uu dea di uu tanu Chi jo´o noo kaka, dea chi kadi kubi o chi 

ditubi uu tumin uu kamauu dea chi kuubi, kuomou naneuu unku bi'i y kama uu 

dea yeabea ka chi di uu. 

Chi jitunko’o iña dibaku chin chi kadi kubstinuñ ni ne’ë chi kubi tanuku chi jo’ö 

no kaaka ñe’ë chi iñsen bantu nudu chi jëe ñe’ëñ tika jo’ö no kaaka cheatea 

yudu ñe'ë nnum ama jinguyu. 

Tochi ne’ë ama iña chi kadi jitechkadi ñe’ëñan tumin yeabea kanooyan, iña mii 

ne’ë chi nandibay ñe’ëñ.  

Ama iña ni kadintu chi ney diy ntiñu ni naka neya ama kune iña kadi dii nukue 

intie tumin gua dituvi, nee chi tumgoy kanechi koy iña dibaku nuku ñoo nuku 

ñoo kaaya dibaku nakay ama china´a nuku tamay diko jitne´iña diko jo´o kaka 

chi jitne. 

Ñoo dibaku nuku ñoo kaya dibaku iñsun jitne iña chi kadi kuekuy, yuni chi kadi 

ama tama ñoo chi asne, chi gua kuvi diko jo´o noo bií kuu too. Chich keaka 

kanechi nubne´e tino´o, takatnu, nuku tuku kubií chi kadi kuekúu. 

Kueku chi jo´o chu 

B.  Nukue ñoo chi naane Jinguyu, nukue ñoo chi snu cheate Jinguyu, ño´o nuku 

bakio, nuku, tikantu ñoo chi snu no Jinguyu, kanechi chi naney intie chi kadi kuney 

nukue chi nitoy tuumin kadi dikuinuy chi jinaka ñoo tumin kadi kabií chi kadi díi nuku 

jitne chi díi ñe ñoo dibaku, tumin kuita nukue, diko neno´o uu ni kuchea tubne, chich 

nechi chi dinay taka koo no´o nuku diy chi ká´ka kumoy nukbí. 



Man chich tika, intie kane chi jitne diy ñe: 

I. Diu chi ko´ono kuita ñoo kaya nuku ñoo kaya chi sne ninu, diko neno´o uu ni 

kadi tubne ñoo dibaku nuku ñoo kaya ñe dibaku, tuumin kadi nandoo taka sney 

nuku chi naa kumoou, kaaka chi jinee ni joo taka kuitau tumin kunee tumí no´o 

kadi kuno chi ney taka kuinti chi che´e ni kune ñoo, chi adeanu ichi iña dibaku, 

diko Kunu naata ñe jingo, nuti chi abeanu, chi chey nina´a ñaa, kanechi kueu 

tubiu ño´o, chi gua snu nukue nuku nukue chi jine chi kuita chi gee ni jidtubi 

ño´ö kuete nuku uu. 

 

Chi jo´o kaka chi jine taka kadi kune chi nubdama nuku dii kuita nukue ni nakay 

tumí iña ñe ñoo cheate dibaku nuku ñoo kaya dibaku, tumín kama chintiy chi 

nindiy ntiñu ñe ñoo chi jidi taka nubdamay ni taka iña. 

 

II. Kama taka, diko taka chiney kumoy nuku taka kubi ka´aka chi jine jinubna, 

daama daama, tumi chi jitne ñe ñoo cheate dibaku nuku ñoo kaya dibaku, chi 

kadi tubiy moy diko jinkadinuy nukuey diko ñoo. 

 

III. Kutoy taka koo no´o ni nankadinuy taka namba´a bea deanu ichiy ni kune´e 

biy gua tubi chi, nukue chi nino´o ñe tiy ni china´a, nuku chi taka jidiy diko ñoo 

cheate dibaku nuku ñoo kaya dibaku, diko jo´o kaka cheate ku. 

 

IV. Kanechi diy ni dikuitay chi jikueñ ni eñ taobe nuduu chi deanuy, jinubdama ñoo, 

tuku: 

 

a) Kakueñ chi kamay nuku dijuy nukue iña chi jitne´iña, gua chiba, nukue 

no´o kuno, nuku bedkadinu chi taka uu ni taka jineu; 

 

b) Chi kue iña chi deanu dibaku ni tumin kadi kuno chi kakueñ no´o ñoo líi; 

 

c) Kanechi kuney ama taka jingoy tumi chi eñ iña chi jine dibaku tumín kadi 

noy nukue nochi kadi kuey chi jika; 

 

d) Tochi jou taka nidnaa chi jikueñ iña chi jiney obe nuduu, diko a deanuy chi 

taka eñ ni jikueñ ñoo cheate dibaku nuku ñoo kaya dibaku, ni 

 

e) Kanechi kama deabe nuku taka kuita chi jikueñ iña chi nadkama nuku kuita 

nukue chi niney taka u´u jinandou chi naneu bii taka sneu, diko ñoo cheate 

dibaku nuku ñoo kaya dibaku ni takue ne´e ñe ñoo jinguyu; tikantu, tochi 

jou taka kusneu chi jinubdama ñoo, chi jidiu chi gua daama iña ni jidibiy 

bií takay.  

 

V. Kanechi diy chi kadi chi jinee taka kubjiku u´u tumin diy chi kuita taka nun´ama 

ñoo ni kuinuy jonou taka sne iña, tikantu kanechi kuinuy taka jidinou chi 

jinubdama ñoo, tikantu nubtoy taka deanu jijikuu. 



 

VI. Kanechi diy chi kuinti nuudu chi íta uu chi naaka cheu, ni tané, kuchiba ñe 

cheate uu, diko dikaya ñe ñoo. 

 

VII. Kanechi kuney chi nando taka joono iña ñoo cheate dibaku nuku ñoo kaya 

dibaku, tikantu nochi sney tumin kadi nuy na´a, chi diy chi kadi kunoy chi kadi 

nakay ama dea chi kune´iña chi kadi dinay bakuy ni nandi´yeabey ba´a, tikantu 

kadi nandicheated nukue chi jinaka chi sney, gua ditubiy nukue chi bea snuchi 

nuku beadeanu, deach deanuy nuku chi deanu nuku deatnu chi anidnau chi 

jine ntiñu ñuu. 

 

VIII. Kanechi chi kuneey chi kadi kuno´o naata dibaku, daama daama, tochi jina´a 

nukue ñee chi kadi dikuita ñoo dibaku cheate nuku ñoo kaya; taka kunoy chi 

kadi kueñ, taka ñey ni kutoy ño´o ñey; taka kunoy tochi jitne kamay ñe nukue 

iña, kunoy ni kamay chi bea ama chi jitne iña ñe jiñede moy. 

 

IX. Kanechi diy chi natne chi nanee taka jikadinu nichi ña´a tumín kadi kunee nuku 

ñoo cheate dibaku nuku ñoo kaya, tochi jina´a ni jinubcheate yuni chi jikadinu, 

yuni chi jidnaa iña dibaku, chi joñ chi kadinu, nochi jinoy, joy tikantu inibey chi 

jikadinuy, chi jine chi kadi kadinud dea jíi nun´ama jiñede. 

 

X. Kuney ni diy chi kubi taka sne tumín iña ñe ñoo cheate dibaku nuku ñoo kaya 

dibaku kadi tane´iña, kuchiba, kama chintiy taobey, kuita ni kunenoy nochi jicho 

chi joo ni kadinuy, chi kadi kune nochi bea inuu kuu chi jite jikadinuy nuku chi 

dii chi kadi kubi, chi kadi tubiy nuudu ñey nuku taobe beadeanu chi jidi chi 

takay. 

 

XI. Diy chi nambay ni kuinti kadi ñoo dibaku cheate nuku ñoo kaya dibaku tumín 

kadi kunoy nochi jicho nukue chi joo ni kadinuy kuchiba naa, daama ni 

jinubdamauu ñoos, ni gua chi jidiu chi gua daama nuku tamay tumin kadi 

nangobe taka dibaku iña. 

 

XII. Kuney chi kadi diu kuinte chiche´e nuku chi kadi tubne chi kuita, diko neno´o 

uu ni kadi tubne chi diy chi kadi tane ñe iña chi kadi kuay, tumin kuinti ntiñu, 

kadi kuno´o nukue chi adeanu nuku jindiyeabea uu. tumín kadi kuinti ni kuita 

chi ichiy, tikantu kanechi diy chi daama kuno nukue chi ney chi chey ni níkuy. 

 

XIII. Kane chi kubna´a nukue chi nitoy tumin kadi dikuinuy chi jinaka ñoo tumín 

naba´a ñoo kaya dibaku nuku iña chi kueñay, diko ño´o ñe nukue Jinguyu nuku 

iña ñee ña´a, kanechi, kadi diy ñe chu: 

 

a) Neenuytoy taka jinubdamau kumou, nuku dea jidiu nukue ñoo dibaku chi 

sne nuku ñe iña chi kueñay diko taka nochi noy ñe num´ama no´o cheate 

jinguyu; 



b) Kanechi kuney chi nuudu chi ita uu kadi iña chi jidi ntiñu kuete, iña chi jidiy 

ntiñu ñe ba´a nuku iña chi nidoybay tuu; 

 

c) Nandi yeabey taka sne chi na´a naata, tikantu chi kuney nuku taobno diko 

kakueñ ni naaka che´e tíli, síli, tangaya nuku sangaya, nuku iña yuunu ñe 

iña chi kue ñay; 

 

d) Kanechi ichiy nukue jobe chi kubi yeabe ñe chi iña ñe jiñede, ni 

 

e) Kanechi kamachintiy, nuku gua kama chintiy takay, taka ko´o chi takay ñe 

beadeanu nuku diñuy bií nochi kadi diy ama chi kune iña ñey nuku ñoo 

dibaku ñey. 

 

Kaka chi jo´o taka chi iña dibaku chi kañey nuku iña chi kueñay, kadi nabay 

chi iña Jinguyu iña ni kadi tikantu nuku ñe ti ñoo kuchiy. 

  

XIV. Tungoy iña ñe ñoo dibaku cheate taka kubna´a kaaka chi jo´o taka kuita 

Jinguyu nuku taobe kaaka nukue ñoo chi namne Jinguyu, nuku taobe bakio , 

nuku tochi tii kuchi, ñee ñoo chi snu no Jinguyu ñe ñoo cheate Jinguyu, nichi 

tikan, kanechi chi kamay taka kadi ni kúnuy ama nuudu ñey taka kadi kubi.  

 

XV. Tochi diy taka kubi ni taka diy chi nuku beadkadinu nuku ñoo dibaku cheate 

nuku ñoo dibaku kaya, nuku taobe intie chi kuney, chun nomno chi jo´o kaaka 

chi kadi kubi nichi ditubi take sney num´ama, diko jo´o no´o bi kuu XIII ñe bino´o 

A ñe nuudu no´o ku. 

 

No´o nochi sne iña jidnay kaaka nuduu nicha, nubdama iña chi jidnay nuduu 

cheche ñe ñoo cheate nuku intie ñe bakño, nochi jitne, kanechi kuney nochi 

jineju taka jitubiy ñe Jinguyu kaaka nochi kama tii koo tumi chi dichoy, taka 

nuku tika, tumin kuo ñoo dibaku cheate nuku ñoo´ kaya dibaku taka tubiy diko 

jo´o kaaka chi jitne.  

 

Gua dinaa nuudu chi íta uu chi sne muu chi jine iñ dibaku, ñoo kaya nuku ñoo cheate, 

nukue ñoo kaya chi daama dikoo nuudu chi íta uu diko joo kaaka chi jine.  

 

C.  Kaaka cheatea yudu ñe'ë nnum ama jinguyu jinúñoo iña dibaku unku iña ñe'ë 

Africa chi beatea no ñoo Jinguyu a di dea'ean natañe'ëñ chi kamañ, iña sun jineñ noo 

unkue'ë bedeanu chi beatea Jinguyu. kaba chin kadi din unkue'ë chi snejuu no kaka 

kuu, tumin dama kub kuenta iña unku tatea iña chi beatea mu'ü, tanu chi jo'ö no kaaka 

cheatea yudu ñe'ë nnum ama jinguyu, uu kadi kamauu a du'u uu ni tika kubnuku uu 

iña chi dama uu unkuy.  

Chin iña dibaku nuku iña chi niika Africa y sneñ no ñoo jinguyu ni tochi nikua noo so’ö 

bede, chi moñ nineñ bedeanu ñe’ëñ, moñ nineñ taka jinubdamañ unku bi'i ui kumoñ 



jinaney dea diñ, taka kaaka tumi ñe'ëñ, taka kuneñ intie'ëñ ni gua daama beedeanu 

ñe'ëñ unku tanobe iña.  

Ñoo dibaku nnuku iña chi gua iñey ñe jinguyu y kuchiy ñe'ë Africa, iñsun ita Iña o ba'a 

chi jo'o undu nicha iña, insun kadintu kamañ undu nicha y moñ kamañ dea ne'eñ chi 

kubi unku chie bea ñe'eñ.  

I. Chi kata bedeanu ñe’eñ, taka sneñ, jiku chi deanuñ o deachi neñ, nukue’e chi 

bea ñe’eñ, ño’ö ñe’ëñ, tanuku chi jo’o no kaka nicha ñu uu. 

II. Chi kunuñoo, kub kuenta ni diñ kudadu bed deanu ñuu, deachi jo’o uu ni deachi 

nidi uu num chi jicho’o noyo chi sneu jiñede kun, ni tika kunejú no kaka ñe’ë 

dikaya chi kamo ee, tika kutneju tumin iñsun kueñ dea cheanuu, dea nichi uu, 

ni dea di uu ñe’ë Jinguyu. 

III. Ne’e chi kubi kuentauu tochi jinaa kaka bedeanu, kaka noö, kaka eatea nochi 

nabay nudu ñu uu, nukue’ë chijitumko’oy iña bede tikantu dama dama ne’ë chi 

tumko’oy uu, tochi tika kubin chi ni no ama ba’a teke, ba’a ñe’ë iña yudu diñ 

mnadu a taka di uu tumin kadi kuneju uu. 

D.  Kaka cheatea yudu ñe'ë nnum ama jinguyu, unkue'ë kaka cheatea ñu uu jinumnu 

ñoo undu chi íta naata dibaku, naataa chi beatea mu'ü ni nikay Africa tumin kakuy 

undu ñe'ëñ, kakuy jinkadiñuy ni gua bo'oy kamañ, tanuchi snu ñoo so'ön tikantu 

snuñoo nata noo ñoo ñe'ëta, dama damanuta nnukus tochi jitechkadi ñe'ë ñoo bakuta. 

Tochi techkadi unkue'ë iña; tochi jo'oöñ undu chi ita chi kue'ëñ bedeanu, bed no'ö, 

tochi ne'ë chi kubjikuy, tochi nea ño'ö, ni unkue'ë undu chi ta uu dama dama kub 

kuente naata nyuku so'ö.  

Jii kuenta ni jinuñoo nudu chi iita dikaya, nuku so’ö teke nuku to’ö noko, ñe’ë iña dibaku 

ni chikaya ni eateay nuku iña chi niika Africa y beateañ jinguyu, ni eatea ni kayay, ne’ë 

chi yeabea din kuenta bi’i, nichi gua jinane’ëñ bede nuu iña chi nantabo’o bede ñe’eñ 

tumin kadi ko’o kuente iña nukue’e nudu chi ita iña tumin nia amañ gua ditoñ ñe’e bi’i, 

tumin kadii kueñ, tumin kadi kubjikuy, tumin kadi kue’eñ ne’ë kuu deanu, kadi kueëñ 

beadeanu, kadii duchiy dean chi ne’ëñ, kadi naka ntiñu chi eanuñ, tumin dama dama 

kub kuente uu nikó iña bede. Nudu kun kanuñoo tumin gua kueakuy uu kaba chi iña 

dibaku uu, tumin gua ditoñ ñu uu, tumin gua kuto’o bee ama so’ö o naata uu, tumin 

dama dama kunu ñoo so’ö nuku naata, tumin kuinti nudu nicha chi dii mnadu chi gua 

tubii dikaya, kaba yunu kueee, chi gua natneñ nukue’ë yuunu kuee tumin dii kudadu 

iña ni gua tirnoo tubiy. 

Nukue ñoo chi nitmee Jinguyu, ñoo Dibaku, diyuduy tanuku chi jinkadinuñ tumin intie'ë 

kunuñooñ bi'i, ni diñ kuente nudu nicha ñe'ëñ chi jidii kudadu iña tanuku niñu chi jo'ö 

no Kaka cheatea yudu ñe'ë nnum ama Jinguyu, tumin gua dibii iña uu, tumin unkue'ë 

ñoo kaya, ñoo dibaku kunuñooñ, tikantu iña chi nikaa Africa ni beteay no ñoo Jinguyu.  

Noo Kaka cheate chi ita iña dibaku nechi kuneju naobe mudu tumin dii kuaaku, ni 

kunuko'o nudu chi ita uu unekue'ë iña dibaku, unku ñoo dibaku, unku iña chi beatea 

mu'ü ni nika Africa, tanuku chi jo'ö no kaka cheatea yudu ñe'ë nnum ama jinguyu 



Unekue'ë kaka cheatea chi yudu ñe'ë nnum ama jinguyu, ni bed deanu chi yudu ñe'ë 

ama ama ñoo dinañ ni kunenoñ chi kunu ko'o undu see, tanuku chi sneju no ama tama 

kuoo.  

Chi kanin cho’o 

Nomno.- Kaaka kun kunu yuudu jibadami tama jobe tochi  

Jibdami obe.- Tochi kano kaaka kun, kueakuu tanobe chi sniti ni gua dama jo’ö nuku 

kaka kú chu maska kunu yuudu. 

Jibdami inu.- No ba’a nicha ñe’ë Jinguyu, no ama nda kuu jeaku joben, nikadi kunoo 

kaaka kun, neechi tanoy, neechi kunuyuduy no kaka Nicha chi jitechakadi ñe’ë num ama 

Jinguyu nudu chi naa kaaka ku. 

Jibdami kuu.- Iña yuudu ñe’ë num ama Jinguyu ne’ëchi nandoñ bedeanu nicha chi sne 

moo, tumin kadii kunuyuudu nudu chi kaata iña dibaku nuku ñoo dibaku, nuku iña ñe’ë Africa 

nuku ño’ö nochi beateay. Nukue’ë chun ne’ëchi kuubi no ama ndani kuu jeaku jobe ñe’ë 

tochi kanó kaaka ku.  

Jibdami ju’ü.- un inu inti’ë nicha ñu uu, tanu taka snuñooñ, tika ne’ëchi nandoñ nudu noo 

nicha ñe’ëñ tumin kadii kunuñoo nudu chi ita ñoo dibaku, nuku iña dibaku, tikantu iña ñe’ë 

Africa nuku ño’ö nochi beateay, tumin da dama kama nudu chi jidi mnadu iña tanuku niñu 

niko chi jo’ö Kaka cheatea yudu ñe'ë nnum ama jinguyu, tikan kadintu kunuñooñ niko ama 

tama iña yuudu ñu uu, nikó iña chi sne mnoo ñu uu; unkue'ë chun ne'ë chi kunuko'o no ama 

ndami kuu jeaku joobe, ni kanko'o kueaducha nikadin kanó kaaka kú. 

Jibdami joo.- Nukue’ë nudu chi chibii tumin chikadii chinaa numjaa kaaka kun chin a chitii 

nukue’ë intie’ë chi nemnoo chi tika kuubii, chin a techkadiy noo ba’a nicha chi jitechkadi ñe’ë 

ñoo Jinguyu, tikan a techkadin tuy tumi chi kana. Nichi nandoo iña chi snemnoo ñe’ën, chun 

gua ne’ë chi ditubi noo nigua kadintu chi kakay tumin ñe’ëchi chin a neaa intie’ë. 

Jibdami neachea.- Iña yuudu ñe’ë num ama Jinguyu kutoóy nudu chi sneju noo kaaka 

kú tumin nantabo’o no ama tama nudu dibaku chi bea no num ama Jinguyu ni ikan kankonuñ 

kuii nuduy tumin nukue’ë iña kadinuñ. 

Chi kadii kuee uu ni nane’ëu deachi nee no kaaka kun, diñ kuenta nukue’ë chi jo’ö no 

Kaka cheatea yudu ñe'ë nnum ama jinguyu, unku undu nicha chi ninee ntie'ë nicha ñe'ë 

Jinyudu unku tanobe ñoo eatea, diñ kuenta tanuku chi jinoonee ni jitee noo. 

Ñoo Jinguyu, no nukunoo jobe ñe’ë septiembre ñe’ë noyo nuku ndami nuku kuu jobee 

bea jiñedee. Gerardo Fernández Noroña, Intie che nomno ñe jina kaaka Dip. Ifigenia Martha 

Martínez y Hernández, Intie.- Sen. Verónica Noemí Camino Farjat, intie kuchi.- Dip. Nayeli 

Arlen Fernández Cruz, Intie.- Duu dijuu.” 

Kanechi kubi taka jo´o no´o I ñe nuudu no´o 89 ñe Kaaka cheate yudu ñe num´ama 

Jinguyu, nuku chi koy chi kune ni ichiy, dicho no´o chi kane intie che nomno, ñe ñoo cheate 

Jinguyu, jobe 30 ñe iyu noo ñe noyo 2024.- Andrés Manuel López Obrador.- dijuu.- to´o 

chee nomno, Luisa María Alcalde Luján.- Duu dijuu.  

 


